
 Сәхнә ачыла. 

Су буе күренеше. Камышлар үсә. Бакалар кычкыра. Кырыйда агач. Бөтен җир чүпле, пычрак. Су кырыенда 2 бала балык тотып утыралар. 


Балыкчы кыз. Айрат, син яхшылап карадыңмы? Тучны шушы урын идеме?


Балыкчы малай. Әйе инде. Балыкчы бабайның киткәнен көтеп бер сәгать кычыткан арасында яттым. Менә бу таш белән билгеләп тә куйдым әле.


Балыкчы кыз.Алай булгачник бер балык та эләкми? Утырабыз, утырабыз. Күзләр тонып бетте инде.


Балыкчы малай. Ә теге бабайның балыгы күп иде, малай. Чиләге минекеннән бер чиреккә биегрәк. Шыгрым тулы! И, андагы шүкәләр! Менә моның кадәр! Күзләре 5 сумлык акча хәтле!

Балыкчы кыз. Әллә тотып бетерде микән?

Балыкчы малай. Ничек елгада балык бетсен инде. 


Балыкчы кыз. Алайса берәр әфсенен белә инде ул. Ишетмәдеңме соң? Берәр нәрсә әйтмәдеме?

Балыкчы малай. Юк шул, авызын да ачмады. Ялт-ялт, балыкларны тартып чыгарып кына тора, малай.

Балыкчы кыз. Әй, кара-кара, синең кармак чиртә бит!


Балыкчы малай. Шаулама, балыкны куркытасың. (Малай бармак буе балык тартып чыгара) Эх, шушы да булдымы балык!


Балыкчы кыз. Миңа андые да эләкми әле.


(“Деге”, “деге” дигән тавышлар ишетелә. Малайлар кармакларын куялар)


Балыкчы малай. Карале, кызлар казларын монда алып киләләр.

Балыкчы кыз. Килмәгез монда, йөрмәгез балык куркытып!

Балыкчы малай. (таш күтәрә) Ычкыныгыз моннан!

1 каз көтүче кыз. Ярар, ярар.


Балыкчы кыз. Барыгыз аскарак төшерегез казларыгызны!


2 каз көтүче кыз. Карале боларны, бөтен су буена хуҗа булганнар.


(Кызлар казларын аскарак куалар)


 1 каз көтүче кыз. И-и хәсрәтләр! Мичкә кадәр чиләк өстерәп килгәннәр бит әле. Бармак буе бер балыклары бар. 


Балыкчы малай. Әле сез! (таш ыргытырга җыена) 

2 каз көтүче кыз. Бетте, бетте. Шауламыйбыз да, көлмибез дә.


1 каз көтүче кыз. Шып-шыпырт менә монда гына утырып торабыз. 

Балыкчы малай. Карагыз аны! ( Балалар кармакларына текәләләр, кызлар яр кырыена килеп утыралар. Берсенең кулында лимонад шешәсе, икенчесендә чипсы, ашый-эчә сөйләшәләр)

1 каз көтүче кыз. Безнең каз сезнекеннән биегрәк, әеме? 


2 каз көтүче кыз. Һи, биегрәк дигән була, безнең каз симез бит ул, шуңа бәләкәй күренә. Ул бит йөргәндә дә көчкә атлап йөри.


1 каз көтүче кыз. Ә безнең каз сезнекенә караганда акыллырак!


2 каз көтүче кыз. Әйтәм үзеңне пыр туздырып куып йөри иде акыллы казың. Үз хуҗасын да танымагач, нинди акыллы булсын инде ул. Менә безнең каз акыллы дисәң дә акыллы. (Бер малайның кармагы чиртә, ул кармагын ала, ә балыгы юк)

Балыкчы кыз. Китәсезме моннан юкмы! Сезнең аркада бер метрлы балык ычкынды.


Балыкчы малай. Утыралар һаман саескан кебек, “сезнең каз, безнең каз”.


Балыкчы кыз. Сыпырыгыз моннан.


(Кечкенә кыз йөгереп чыга) 


Кечкенә кыз. Апалар! Апалар! Алып кайтыгыз казларыгызны! Алар бит кап-карага батып беттеләр.


1 каз көтүче кыз. Китәбез, китәбез.

2 каз көтүче кыз. Кирәгегез бар иде! (чүпләрен ыргыталар да китәләр)

Балыкчы малай. Ух, котылдык.


Балыкчы кыз. Эх, Су анасы астан йөзеп килсен иде. Утырсын иде безнең кармакларга балык эләктереп.


Балыкчы малай. Шәп булыр иде ул, малай. 


Балыкчы кыз. Килми шул, килми. (балалар кармакларына текәләләр) Айрат, минем ашыйсы килә башлады. Әллә кайтыйкмы соң?


Балыкчы малай. Әйдә, кайтабыз. Иртәгә иртүк килеп карыйк әле. 


Балыкчы кыз. Таң атканчы инде.


Балыкчы малай. Әһә урынны гына билгеләп калдырыйк.


(Балалар әйберләрен алып китәләр. Агач артыннан Су әбисе чыга. Күлмәге, бите пычрак. Кесәсеннән тешләре сынган тарагы чыгып тора. Капчык сөйрәгән.)

Су әбисе. И балалар, балалар. Бар иде бу суларның көмештәй чаклары. Андагы балыкны күрсәң! Юк шул инде, сагынып сөйләргә генә калды. (әби түмәргә утыра) Чәчләремне тарап, суга таратып салыр идем. Хәзер салырсың монда чәчеңне! Әллә ниләр ияреп чыга. Чәчемне тарыйм дип алтын тарагымның теше коелып бетте. Сап-сары чәчләрем мазутка буялып пычранды.


(Әби кесәсеннән кулъяулык алып күзләрен сөртә, аннары чүпләр алып капчыкка сала. Шүрәле керә. Чемодан тоткан. Үзе кырмавыкка батып беткән.)


Шүрәле бабай. Җыясың инде.


Су әбисе. Һай, куркыттың бит, Шүрәле. Адәм баласы дип торам. Җыям, җыям, җыеп бетереп кенә булмый. Әле шушы суның саф, чиста вакытларын сагынып елап утырдым. Су төбендәге ташларны санап була иде бит. Ә ул балыгы! Менә бүген 2 бала көне буе утырып бармак буе кушбаш тотып кайтып киттеләр. Зарланалар үзләре. Менә болары- алар ыргыткан чүпләр. Кадерен белмиләр табигатьнең. 

Шүрәле бабай. Ә син минем урманны кара! Шүрәле качып ятар урыннары калмады урманымның. Ятам менә чокыр-чакырда.


Су әбисе. Шулай инде, синең хәлләр дә минекеннән шәп түгел. 

Шүрәле бабай. Ай-яй, рәхимсез бит хәзер адәм балалары!


Су әбисе. Нишлик соң, Шүрәле, ниләр эшлик?


Шүрәле бабай. Китәбез, Су әбисе.


Су әбисе. Кая китәбез?


Шүрәле бабай. Куе урманнар арасына, чиста сулы тирән күлләр янына.


Су әбисе. Калдымы икән андый урыннар, Шүрәле?


Шүрәле бабай. Бар алар, бар. Себер дигән җирдә кеше аягы басмаган урыннар бар дигән менә бу китапта. Урман кырыена берсе чүп түккән. Шуннан табып алдым бу китапны. Ге-о-гра-фи-я дигән китап бу. Монда барысы да язылган. Кайда икәне дә, ничек барасы да. Озын-озак уйлыйсы юк. Китәбез дә барабыз.

Су әбисе. Без дә китеп барсак, урман-сулар нишләр? Адәм балалары ничек яшәр?

Шүрәле бабай. Теләсә нишләсеннәр! Кадеребезне белмәделәр.

Су әбисе. Шулай дисең инде алайса. Әллә син җыенып та килдеңме?

Шүрәле бабай. Китәбез дим бит. Сине дә калдырмыйм. Киттек, киттек!

Су әбисе. Тукта, Шүрәле! Әз генә сабыр ит. Су кырыена утырып торыйк әле. Шушында яшьлегем үтте бит. (Су әбисе күз яшьләрен сөртә)

Шүрәле бабай. Ярый, әз генә утырыйк инде, алайса.


(Яр читенә барып утыралар. Шүрәле китабын ачып, Су әбисенә нидер сөйли. Җиләкче кызлар керәләр. 1 кыз ашыга, калганнары аңа ияргәннәр.)


1 нче җиләкче кыз. Әйдә инде, әйдә тизрәк!

2 нче җиләкче кыз. Кая ашыгасың шул кадәр?

1 нче җиләкче кыз. Без барып җиткәнче сыңар җиләк тә калмый бит!

2 нче җиләкче кыз. Җиләк дип әллә кайдагы урманга йөргәнче. Яр кырыенда да җиләк бетмәгәндер әле. 

3 нче җиләкче кыз. Әйе, өелеп ята ди.

4 нче җиләкче кыз. Әйдә, әнә теге әби белән бабайдан сорыйк. Алар бу тирәдәге җиләклекләрне беләләр дә беләләр инде.


(Кызлар Су әбисе белән Шүрәле янына киләләр)


3 нче җиләкче кыз. Әбекәй, абау!

4 нче җиләкче кыз. Ба-ба-бай, ба-ба-шыңда нәрсә ул?


Шүрәле бабай. Нәрсә булсын, мөгез.

4 нче җиләкче кыз. Мөгееееез?
1 нче җиләкче кыз. Һи, шаяра бит ул, сез артистлар, әйбит?
2 нче җиләкче кыз. Ба-ба-бай, син Шүрәлеме әллә?

Шүрәле бабай. Дөп-дөрес, мин- Шүрәле! Ә менә бу- Су әбисе!

3 нче җиләкче кыз. Шаярма инде, бабай.

Су әбисе. Шаярмыйбыз, балалар.

Шүрәле бабай. Безнең шаярыр көннәр узган .

4 нче җиләкче кыз. (тотып карап) Чып-чын мөгез!

1 нче җиләкче кыз. Ә бусы алтын тарак!

2 нче җиләкче кыз. Ух! Нәкъ әкияттәге кебек!

Шүрәле бабай. Ышанмаган булалар тагын.

1 нче җиләкче кыз. (чемоданга күрсәтеп)Шүрәле бабай, кая җыендыгыз болай?

Шүрәле бабай. Китәбез без, балалар.
Барысы бергә. Китәсез???

Су әбисе. Әйе, балакайларым, китәргә булдык.

Шүрәле бабай. Безгә яшәр җай калмады монда.

Су әбисе. Төне буе адәм балалары чүпләгәнне җыябыз. 

Шүрәле бабай. Икенче көнгә шул ук хәл.

Су әбисе. Китәбез, балалар, Себергә китәбез.

Шүрәле бабай. Кеше яшәми торган урыннарга, тайга урманнарына китәбез.

4 нче җиләкче кыз. Шүрәле бабай, Су әби, китмәгез! Сездән башка сулар кибәр, урман корыр!

3 нче җиләкче кыз. Җибәрмибез без сезне!
1 нче җиләкче кыз. Су буйларын, урман кырыйларын да җыярбыз.

2 нче җиләкче кыз. Китә генә күрмәгез!

4 нче җиләкче кыз. Хәзер, дусларыбызны җыеп киләбез дә, бөтен җирне ялт иттерәбез!

3 нче җиләкче кыз. Кызлар! Малайлар!

(Балалар чыга, сөйләшәләр, йөгерә-йөгерә чүпләрне җыялар)

1 нче җиләкче кыз. Менә, бабай, кара әле.

2 нче җиләкче кыз. Хәзер безне калдырып китмисезме инде?

Шүрәле бабай. Бер юлга ышанып карыйкмы, ә, Су әбисе?

Су әбисе. Шүрәле, шулай да теге китапны бик еракка җыйма әле, яме.

4 нче җиләкче кыз. Шүрәле бабай, Су әби- без табигать дуслары булырбыз. 
1 нче җиләкче кыз. Сезне беркемнән дә рәнҗеттермәбез.

3 нче җиләкче кыз. Без табигатьсез яши алмыйбыз.

Бергә. Без барыбыз да табигать балалары!

(Балалар барысы бергә тотынышып, Су әбисе һәм Шүрәлене уртага алып, бии-бии җырлыйлар)
Урманнар һәм болыннар,

Рәнҗетмәбез без сезне!

Елгалары, инешләре

Көтәсезме сез безне?

Шүрәле, Су әбисе 

Син безнең белән бие!

Бары тик игелекләр

Коткарыр шул дөньяны.

Табигатьнең чын дусты без, 

Сакларбыз сезгә аны!

Шүрәле, Су әбисе 

Син безнең белән бие!

